
Қазақстан Республикасы Ұлттық ғылым академиясы «ҚР ҰҒА Хабаршысы» 
ғылыми журналының Web of Science-тің жаңаланған нұсқасы Emerging Sources Citation 
Index-те индекстелуге қабылданғанын хабарлайды. Бұл индекстелу барысында 
Clarivate Analytics компаниясы журналды одан әрі the Science Citation Index Expanded, 
the Social Sciences Citation Index және the Arts & Humanities Citation Index-ке қабылдау 
мәселесін қарастыруда. Web of Science зерттеушілер, авторлар, баспашылар мен 
мекемелерге контент тереңдігі мен сапасын ұсынады. ҚР ҰҒА Хабаршысының 
Emerging Sources Citation Index-ке енуі біздің қоғамдастық үшін ең өзекті және беделді 
мультидисциплинарлы контентке адалдығымызды білдіреді. 

НАН РК сообщает, что научный журнал «Вестник НАН РК» был принят для 
индексирования в Emerging Sources CitationIndex, обновленной версии Web of Science. 
Содержание в этом индексировании находится в стадии рассмотрения компанией 
Clarivate Analytics для дальнейшего принятия журнала в the Science Citation Index 
Expanded, the Social Sciences Citation Index и the Arts & Humanities Citation Index. 
Web of Science предлагает качество и глубину контента для исследователей, 
авторов, издателей и учреждений. Включение Вестника НАН РК в Emerging Sources 
Citation Index демонстрирует нашу приверженность к наиболее актуальному и 
влиятельному мультидисциплинарному контенту для нашего сообщества.

NAS RK is pleased to announce that Bulletin of NAS RK scientific journal has been 
accepted for indexing in the Emerging Sources Citation Index, a new edition of Web of 
Science. Content in this index is under consideration by Clarivate Analytics to be accepted 
in the Science Citation Index Expanded, the Social Sciences Citation Index, and the Arts 
& Humanities Citation Index. The quality and depth of content Web of Science offers to 
researchers, authors, publishers, and institutions sets it apart from other research databases. 
The inclusion of Bulletin of NAS RK in the Emerging Sources Citation Index demonstrates 
our dedication to providing the most relevant and influential multidiscipline content to our 
community.

МЕКТЕП ОҚУШЫЛАРЫНЫҢ СӨЙЛЕУ ӘДЕБІ: 
ФРАЗЕОЛОГИЗМДЕРДІҢ КОММУНИКАТИВТІК 

ЕРЕКШЕЛІКТЕРІ
 

Аннотация. Мақалада мектеп оқушыларының қазақ тілінде сөйлеу 
әдебінің ерекшеліктері сөз болады. Олардың коммуникация құрудағы 
сөз мәнерлігінің аздығы, ауыспалы мағынадағы бейнелі сөз тіркестерін 
түсінбеуі сауалнама нәтижесінде талданады. Оқушыларды мәдени 
құндылықтарды білуге және оны дамытуға баулу отбасының тәрбиесі мен 
мектеп бағдарламасы бойынша оқытылатын, тіл ұстартатын әдебиет пән 
қазақ тілі пәніне байланысты. Қала балаларының тіл ерекшелігі – аралас 
тілде сөйлеуі. Осы себептен әдеби нормаға негізделген көркем шығарма 
тілін мектеп оқушылары жете талдап, түсінуі қиын. Қазіргі кезде кітап 
оқитын ұрпақ  азайғандықтан қазақ тіліндегі  бейнелі қолданыстар, 
ауыспалы мағынадағы метафоралы тіркестер, тұрақты теңеулерді 
оқушылар өзара коммуникацияға, ауызша дискурсқа ендірмейді. Ұлттық 
код ең алдымен тілде сақталады. Тілдегі тұрақты тіркестер ұлттық 
кодты ашатын құрал. Фразеологизмдерді жиі қолданатын алдыңғы  
ұрпақ қатары сиреп барады.  «Оқуға құштар мектеп» жобасы бойынша  
оқушылардың кітап оқу құзыреттілігін қалыптастыру өте маңызды 
міндет болып саналады.  Көркем әдебиет мәтінін түсінумен қатар 
тілдік ерекшеліктерін талдап, есте сақтау - оқырман құзыреттілігінің 
басты қағидасы болу керек. Қазақ тілі тек  қажеттіліктен туған қатынас 
тілі болмауы үшін, қазақ тілінің ары қарай түрлі әлеуметтік ортаға  
икемделіп дамуына  мектептегі білімнің рөлі айырықша. Мектептегі, 
оқу орындарындағы қазақ тілі мен әдебиеті пәндері беретін тілдік  білім 
тереңдетілуі үшін ұсыныс-пікірлер берілді. 

https://doi.org/10.32014/2021.2518-1467.158
https://orcid.org/0000-0002-4582-2281

Түйін сөздер: Мәдени мұра, рухани жаңғыру, фразеологизмдер, 
мектеп, білім, ұлт болмысы.

Г.Н. Смагулова  

Казахский национальный университет имени аль-Фараби, 
Алматы, Казахстан.

E-mail: smagulova.g@mail.ru

РЕЧЕВАЯ ЭТИКА ШКОЛЬНИКОВ: КОММУНИКАТИВНЫЕ 
ОСОБЕННОСТИ ФРАЗЕОЛОГИЗМОВ

Аннотация. В статье будут рассмотрены особенности речевой этики 
школьников на казахском языке. Малочисленная выразительность их 
речи в построении коммуникации, непонимание образных выражений 
переменного значения анализируются в результате опроса. Приобщение 
учащихся к знанию и развитию культурных ценностей связано с 
воспитанием семьи и учебной литературой, изучаемой по школьной 
программе, предметом казахского языка. Языковая особенность 
городских детей – речь на смешанном языке. По этой причине язык 
художественного произведения, основанный на литературной норме, 
трудно досконально проанализировать и понять школьникам. В настоящее 
время, когда читающее поколение сокращается, образные употребления 
в казахском языке, метафорические выражения переменного значения, 
постоянные сравнения не включаются учащимися во взаимную 
коммуникацию, в устный дискурс. Национальный код хранится, 
прежде всего, на языке. Постоянные фразы на языке – это инструмент, 
который раскрывает национальный код. Все чаще используется 
фразеологизмы предшествующего поколения. Очень важной задачей 
является формирование читательской компетентности учащихся по 
проекту «Школа, жаждущая чтения». Наряду с пониманием текста 
художественной литературы необходимо анализировать и запоминать 
языковые особенности-главный принцип читательской компетентности. 
Для того, чтобы казахский язык не был языком общения, рожденным 
только от потребности, роль школьного образования в дальнейшем 
развитии казахского языка в различных социальных средах различна. 
Были даны рекомендации по углублению языковых знаний по казахскому 
языку и литературе в школах, учебных заведениях.

Ключевые слова: культурное наследие, духовное возрождение, 
фразеологизмы, школа, образование, национальное самосознание.

SPEECH ETHICS OF SCHOOLCHILDREN: COMMUNICATIVE 
FEATURES OF PHRASEOLOGICAL UNITS

Abstract. The article will consider the features of speech ethics of 
schoolchildren in the Kazakh language. The small expressiveness of their 
speech in the construction of communication, misunderstanding of figurative 
expressions of variable meaning are analyzed as a result of the survey. The 
introduction of students to the knowledge and development of cultural values 
is connected with the upbringing of the family and the educational literature 
studied according to the school curriculum, the subject of the Kazakh 
language. The linguistic feature of urban children is speech in a mixed 
language. For this reason, the language of a work of art based on a literary 
norm is difficult for schoolchildren to thoroughly analyze and understand. 
Currently, when the reading generation is shrinking, figurative uses in the 
Kazakh language, metaphorical expressions of variable meaning, constant 
comparisons are not included by students in mutual communication, in oral 
discourse. The national code is stored primarily in the language. Constant 
phrases in the language are a tool that reveals the national code. Phraseological 
units of the previous generation are increasingly used. A very important task 
is the formation of students’ reading competence according to the project 
“A school eager to read”. Along with understanding the text of fiction, it is 
necessary to analyze and memorize language features-the main principle of 
reader competence. In order for the Kazakh language not to be a language 
of communication born only from need, the role of school education in the 
further development of the Kazakh language in various social environments 
is different. Recommendations were given on deepening language knowledge 
of the Kazakh language and literature in schools and educational institutions.

Key words: cultural heritage, spiritual revival, phraseological units, 
school, education, national identity.

Кіріспе. Мектептегі қазақ тілі оқулықтарында фразеологимдер 
туралы аз-кем түсінік беріледі.  Жаттығулар арқылы  мәтіндегі тұрақты 
тіркестерді табу, мағынасын ашу сияқты тапсырмалар орындалады. 
Әдебиет сабақтарында фразеологиялық ұғымның мәніне пәлендей 
уақыт бөлінбейді. Сонымен   фразеологизмдерді оқыту – түсінікті жайт. 

Әрі қарай кезекті  тақырыптар өтіліп, қазақ тілі пәнін оқыту жалғаса 
береді. Осы ретте тұрақты тіркестерді меңгерту, яғни оқушының тілдік  
қолданысына енгізу не күйде қалады? Олардың сөйлеу мәдениеті 
мен сөйлеу әдебінде сыныпта, өз орталарында фразеологизмдер 
қолданыстарында жиі кездеспейтіні белгілі.

Қазақ фразеологиясы туралы аз-кем ғылыми  зерттеу мақалалары 
мен  оқу құралдарын, монографиялық еңбектер жазып жүргендіктен, 
біз осы тақырып туралы, әсіресе, мектептегі оқытылуы жайлы бұрын да 
«уайым жеп» айтқанымыз бар. Осы мақаланың жазылу барысында  2004 
ж. жазылған мақала мамұнына салыстырмалы түрде айналып соғамыз 
(Smagulova, 2004). Өйткені проблема сеңі бұзылмаған күйінде қалып 
отыр. Оның үстіне қазіргі оқушылардың, жастардың тіл мәдениетінде, 
сөйлеу әдебінде фразеологизмдер өте сирек ұшырасады, тіпті жоқтың 
қасы деуге болады. 

Бүгінгі 1995 жылдан кейін дүниеге келген Z (зет) ұрпақтың білімі мен 
ойы терең болса да, сөзі жұтаң жастар мен жасөспірімдер қалыптасып 
келеді. Бұл ұрпақ бойына ұлттық құндылықтарды дарыту үшін білім 
беру ошақтары ұлт тілінің байлығын игертуге көңіл бөлгені абзал. 
Мектеп оқушыларын мәдени құндылықтарды білуге және оны дамытуға 
баулу тек тіл арқылы ғана жүзеге асады. Ал сол ана тілінің жұмсалым 
ерекшеліктерінің ең бейнелі, өрнекті сөз қазынасын оқыту мен меңгерту 
қазақ мектептеріндегі қазіргі жай-күйі көңіл көншітерлік жағдайда емес.

  Ана бір жылдары Мәдени мұра бағдарламасының қабылданып, 
жұрт талқысына түскен соң, үміт етіп қуанып қалдық. Осы бағдарлама 
аясында қаншама құнды дүниелер кітап болып басылып шықты. 
Мәселен, М. Әуезов атындағы Әдебиет және өнер институты 2004 ж. 
бастап «Бабалар сөзі» деген 100 томдық қазақ фольклоры жинақталған 
мол мұраны жарыққа шығарды.  «Бабалар сөзі» жүз томдық топтамасы 
- ұлттық бренд. Бұл дүниежүзілік мәдениетте теңдессіз оқиға болды. 
Тұлпарды тұяғынан таныған халықтың бүгінгі ұрпақтары атадан балаға 
қалған мұраны космостық жылдамдықпен зымырап бара жатқан ХХІ 
ғасырда әлемге паш етіп отыр» - деді зерттеушілер (Alibek, 2011). 

Ұлтымыздың арғы-бергі мәдени өміріне қатысты мазмұны терең 
тіліміздегі тұрақты тіркестер-фразеологизмдер қамтылған том-том 
кітаптар қалың қазақтың рухани сұранысын сөз жоқ қанағаттандырады. 
Енді сол том-том кітаптарды саралап оқитын көңіл мен күрмеусіз жүйрік 
тіл керек. Мәдени мұраны кімдер меңгереді, кімдер оқиды? Жастарды 
мәдени құндылықтарды білуге және оны дамытуға баулу, әрине, 
отбасының тәрбиесі мен мектеп бағдарламасы бойынша оқытылатын, 
тіл ұстартатын әдебиет пән қазақ тілі   пәні.

ҚР Мәдениет және спорт министрлігі «2021 жылды Қазақстандағы 
балалар мен жасөспірімдердің кітап оқуын қолдау жылы» деп жариялады. 
Кітап оқитын балалар мен жасөспірімдер кітап мазмұнынын жалпы  
түсінгенімен, ұлтының тіл байлығын, бейнелі, ауыспалы мағынадағы 
тұрақты тіркестерін ұғынып, қолданыс ерекшеліктеріне қызығып, 
бойлап кете алар ма екен?

Иә, қазақ тілі ұлт болмысының  өзіндік ерекшеліктерін танытатын 
бейнелі тіркестерге өте бай. Ұлттың менталдық өрісінің ауқымы мен 
көркемдік ойлау қабаттарын және қазақ тілінің есепсіз тіл қуатының 
молдығын білу үшін ұлт тіліндегі фразеологизмдерге жүгінген жөн. 
Халықпен бірге жасап келе жатқан эмоциялық мазмұны жоғары 
образды тіркестердің өміршеңдігін оның қолданысынан байқауға 
болады. Қазіргі жазба әдеби тілдің қатталған беттерінде қалып бара 
жатқан фразеологизмдерді бүгінгі ұрпақ тілінен жиі ұшырату қиын. 
Шынында, қазіргі қазақ жастарының ойы терең болғанымен тілі жұтаң. 
Ал жастар тілі мүлде қасаң тартып, қысқа қайырылатын сөздер мен  
тіркестерге ауысуда. Өмір ағыны дәуір екпінінің әсерінен асығыс, қысқа 
да нұсқа сөйлейтін ұрпақ тілінде мәнерлілік азайып келеді. «Сөзі мірдің 
оғындай», «тілінің майын тамызып», «өткір тілді» шешен сөйлейтіндер 
бұрынғының қазағы болып елестейтіндей. Алайда жас буын қалай 
дегенмен де ана тілінің мәйегін іздейтіні хақ. Рухани құндылық қашанда 
сол ұлттың төлқұжаты. Міне, балалар мен жасөспірімдердің кітап 
оқуын қолдау жай ғана науқандық шаралар сияқты өте шықпау керек. 
Қазіргі балалар Раффити Фолдты, Гарри Поттерді жақсы көріп іздеп 
оқығанындай қазақ кітаптарын солай оқыса қанеки. Бар үміт - қазақ 
қаламгерлерінің шығармашылық өрістерінің кең кеңістікті, заманауи 
идеялары мен заманауи сюжеті  бар, қазақ тілінің бүкіл әлеуетін қамтитын 
тілі өте шұрайлы, бейнелі тіркестерге бай дүниелерді ұсынуында.   

Материал және әдістер. Қала балаларының тіл ерекшелігі – аралас 
тілде сөйлеуі. Балалар бақшасынан басталған бұл әдет бара-бара 
тереңдегені  соншалық, олар барлық ақпаратты орыс тілінен алуға 
бейім болып кетті. Бұған дейінгі көңіліміз толмай жүрген мәселелердің 
бірі жастардың және мектеп оқушылары тілінің шұбарлығы, олардың 
тіліндегі орыс сөздерінің аралас жүруі қалыпты жағдайға айналып 
бара жатуы еді. Сөйтсе де көңіл түкпірінде олардың ана тілінде сөйлей 
алуы, қазақ мектебінде оқуы тәрізді ойларды жұбаныш ететінбіз. Өстіп 
жүргенде бір байқағанымыз: кітап оқуды мүлде қойған қазіргі   жастар 
тілінің жұтаңдығы, қысқа қайырыммен сөйлеуі, ойларын жеткізудегі 
мәнерлілігінің жоқтығы  күн санап, уақыт озған сайын тереңдеп кетті. 

Қазіргі кезде көрініп жүрген жас жазушылардың тілі, әрине, бұрынғы 

классиктеріміздің шығармаларындағыдай тым көркем емес. Дегенмен 
де, әдеби тіліміздің дамуы мен кемелденуіне ерекше үлес қосатын әрі  
басты көрсеткіш ретінде бағаланатын жекелеген ақын-жазушылардың 
және қаламы желді журналист ағайындардың қолданысында суретті 
сөздер көбеймесе азайған жоқ. Оқушысы көп, сұранысы жоғары, 
қызықты, әрі танымдық тәрбиесі бар кітаптар жетерлік. Алайда кітап 
оқитындар азайғандықтан қазақ тіліндегі қазіргі  бейнелі қолданыстар, 
жаңа ауыспалы мағынадағы метафоралы тіркестер, кейінгі кезде 
қалыптасып тұрақталып келе жатқан фразеологизмдер - өрнекті сөз 
орамдары мен ойдың көркін ашатын сан алуан тақырыптағы мақал-
мәтелдер бүгінде тілдік қорымызда қозғалыссыз қатталып  жатыр.  
Өйткені оны оқып, жадыда тоқып, коммуникацияда әсермен бөлісетін 
тіл иелері де алыстап барады. 

Әлеуметтік желінің құдіретті күші қазақтың небір тамаша орамды да,  
бейнелі тұрақты тіркес-фразеологизмдерінің қолданыстарын шеттетіп, 
желіде жазба қалдыратындың қысқа қайырымды, тіпті жай сөйлемінің 
өзінде орфографиялық, стильдік қателерден аяқ алып жүре алмайтын 
мәтіндерден көз аштырмайды.  

Ұлтымыздың бұрынғы өткен өміріндегі сылдыр көмей жезтаңдай, 
орақ ауыз, от тілді атанған би-шешендерінің сөздері де қазір жазба 
мәдениеттің орауында қалды. Том-том кітапқа, бірде кейіпкер сөзіне, бірде 
автордың суреттеуі мен баяндауына арқау болған сөз маржандарының 
ауызекі тілде, адамдардың  жай қарым-қатынас сөйлеу дағдыларынан 
естілмей бара жатқаны қынжылтады. Біздің мақалдап-мәтелдеп, бейнелі 
сөз орамдарын қосып  сөйлеу мәнеріміз қоғамымыздың бұрынғы сөйлеу 
әдебіне тән көрініс болды. Тыңдауға бейіл, қазақ сөйлеу дағдысында 
қалыптасқан, құлақпен естігенді тек жадымызда сақтау арқылы екінші 
тыңдаушысына жеткізу, оны дамытып, ұмытпай ұрпақтан ұрпаққа 
жеткізу жазылмаған заңмен қалыптасқан  мәдени үрдіс еді. Ал бүгін 
де  бағдарлама бойынша оқуы тиіс кітаптарды мектеп оқушысы мен 
студенттер жүрдім-барды оқиды. 

Талқылау. Десек те, кітап оқымайтын мектеп оқушылары, студент 
және жастар тіл байлығын қайдан алады, қайтіп үйренеді?

 Ауыл мектептеріндегі тіл ахуалына үмітпен қараймыз. Қаламен 
салыстыратындай емес, тілдік орта таза қазақи. Ал Алматы және басқа 
да қалалардағы қазақ  мектептерінің тілдік ортасы - аралас дүбара 
қостілділікпен қарым-қатынас жасайтын орта.  

Кейбір фразеологизмдердің мағыналарын оқушылар қалай түсінетін 
білу үшін әр жылдары (2004, 2021) жүргізілген сауалнама нәтижелерін 
төменде салыстырмалы түрде талдаймыз. Мазмұнын білуге берілген 

тіркестерді оқу-тәрбие үдерісі қазақ тілінде жүргізілетін, әрі қоғамдық-
гуманитарлық бағытта оқытатын әр қаладағы (негізінен Алматы 
мен Орал қалалары) мектеп оқушыларынан алынды. Сауалнамаға 
қатысқандар мәліметінде қала аттарын мақсатты түрде атамадық. 

Тіліміздегі бүйректен сирақ шығару – болмашы жерден шатақ 
шығару деген мағынада айтылатын фразеологизм. Осы тіркестің 
түсінігін 9 сынып оқушылары былай жазады: бір адамды соғып тастау; 
істі талаптанып, тырысып істеу; бір адамға ренжу; төбелес; милицияға 
түскен кезде біреуді соғып тастау; сабақты бұзу; өшін алу; бүйректен 
ұрыс шығару; бәрін тез істеу; бақылау; аурудан жазылу; жаудан құтылу 
т.б. Дәл мағынасын оқушылардың 12%, тұспалдап айтқандар - 21%, ал 
67% мүлде түсінбейтіндер. 2021 жылғы сауалнама  нәтижесі: (сыныптар 
салыстырмалы түрде).

 9 сынып - бүйректен сирақ шығару – жоқ жерден мәселе шығару; мақ-
сатсыз тиісу; кішкентай нәрсені үлкен қылып  көрсету; болмашы нәрсені 
әсірелеу; тймедейді түйедей етіп көрсету; орынсыз шатақ шығару;

Бұл тұспалдап берілген жауаптар, негізінде мағынадан аса алыс 
кетпегендер. Сауалнамаға қатысушылардың 42,8% дұрыс жауап берген. 
57,2  білмеймін деп. 

9 сынып - бүйректен сирақ шығару – жамандыққа шақыру, жоқтан бар 
шығару, бүйректің ауруы, бүйректен сирақ жасайды, екі адам төбелесіп, 
бірі-бірін қанын шығарып ұру, жылау т.б. деген 24% қате жауапты 
келтіріп отырмыз. Жалпы 40% тұспаладап білетінден,  36% білмеймін 
деп жазғандар. 

 Әліптің артын бағу – істің, оқиғаның соңын күту мағынасындағы 
фразеологизмді 10 сынып оқушылары: біреуді аңду; жақсы бағу; қарау; 
адамның сөзіне қарсы шығу; біреудің артынан жүру; күтіп, бағып-қағу; 
артынан өсектеу; соңынан жүру; білімді адамның жолын қуу; көп кітап 
оқып, біліммен айналысу; жұмыстың аяқталуы; оқуға көңіл бөлу т.б. 
деп түсінеді. 97% дұрыс жауап жазбаған.

2021 жылғы сауалнама нәтижесінде Әліптің артын бағу – асықпай 
күту деген дұрыс жауаптар көп болды; Ал келесі 10 сынып оқушылары: 
біреуді бағу, Әліп деген кісіні қадағалау, Әліптің өміріне араласу т.б. 

Аза бойы қаза болу – жаны түршігу, бір нәрседен қатты сескену 
тіркесін 10 сыныптағылар былай таратады: тәбеті болмау; ұялу; шаршау; 
қиналып өлу; ойлап сөйле деген мағынада; тұрмай жатып ауру; аяқ 
астынан; аң-таң болу; біреу үшін жауапты болу; көп күту; өкпелеу; 1723 
жылғы ашаршылық т.б. деген қызық жауаптар бар еді. 

Ал 2021 жылғы сауалнама нәтижесі бойынша бұл тіркестің мағынасын 
мүлде білмейтіндер сол күйде қалыпты:

Жастай қаза болу; ерте қаза болу; ойы іске аспай қалу; 100% дұрыс 
жауап жаза алмағандар. Тіпті 10 сынып оқушылары  бір жағдаймен 
байланысты қаза болу, ерте қайтыс боу, қатты ашулану, азулану деген 
жауаптар жазған. Бұл арада оқушылар ұйытқы сөз болып тұған «қаза» 
сөзінің тура мағынысына қарай түсінгендерін жазған. 

Табанынан таусылу – бір затты қалау; барынша тырысу; шаршау; 
ұзақ жүру; еңбек ету; талпыну; Жауаптар мазмұнына қарасақ, арғы ұғым 
түсінігіне қарап  қозғалысқа негізделген іс-әрекетті болжаған. 

Басқа қаладағы 8 сыныптағы қате жауаптар арасында адамның сүрінуі, 
бір нәрсенің тозып, жарамсыз күйге жетуі, өмірі қиындау, табаны ауру, 
аяғы ауырғандықтан, табаны тозды деп жазған. Саулнамаға қатысқан 25 
оқушының 17% біледі, 56% білмейтіндер деп талданды. 

Сонымен сауалнама қатысқан сыныптар – 8-11-сынып оқушылары 
оқушы саны – 128 (100%). Сауалнамаға ұсынылған фразеологизмдер: 
Бүйректен сирақ шығару, Әліптің артын бағу, Аза бойы қаза болу, 
Табанынан тозу. Дұрыс жауап бергендер саны – 52 (40,6%).Дұрыс жауап 
бермегендер саны – 76 (59,4%). Қорытынды: Мектептегі оқу-тәрбие 
үдерісі қазақ тілінде жүргізілгендіктен әрі қоғамдық-гуманитарлық 
бағытта оқытатын болғандықтан оқушылардың 40,6%-ы ұсынылған 
фразеологизмдерге дұрыс жауап берді. 

Бұрын берілген  сауалнамадағы  мына тіркестер: көз салу, кіндік 
кесіп, кір жуған жер, құлақ түру, мұрнын шүйіру, зықысы шығу, қас пен 
көздің арасында фразеологизмдеріне де берілген жауаптар: Құлақ түру 
- құлақты жыртқанда өз орнына тігу; ала ауыз болу – бұртиып алған; 
тілдің ұзындығы; өтірікші болу; әр тілді білу; көп сөйлемей, ауызға 
қақпақ болу керек;  деген еді.

  8 сынып оқушылары.  кіндік кесіп, кір жуған жер – роддом; таза жер; 
кіндігі кесілген бала; (9 сынып); 

 Туған жер тура мағынасында  оқушылар түсінігінде қай жерде 
тудың сол туған жер болып есептеледі. Алайда түрлі иіріммен астасқан 
сезіммен білдірілетін туған жер ұғымына олардың ой түйсігінің   жетпей 
тұрғаның себебі бар. Әдебиет, тіл сабақтарында туған жер туралы 
толғам, талдаулар жетпей жатады.  

Мемлекет басшысы Қасым-Жомарт Тоқаевтың Ұлттық қоғамдық 
сенім кеңесінде берген тапсырмасына сәйкес  Білім және Ғылым Минис-
трлігі «Оқуға құштар мектеп» жобасын бекітті. («Мектеп» деген сөз 
онысыз да тек оқу мен оқытуды еске салып отыратын ұғым ғой. «Оқуға 
құштар мектеп» деп жоба атын әсірелеп жібрегені де езу тартқызады.)

Жоба аясында көркем әдебиеттер тiзiмi жасалды: қазақ әдебиетінің 
үздік классиктерінің кітаптары, қазақ тіліне аударылған шетелдік әлем 

әдебиетінің  үздік шығармалары, қазіргі заманғы ақын-жазушылардың 
кітап тары және ғылыми-танымдық, оқу-әдістемелік әдебиеттерді енетін 
болады. Әсіресе кітап оқу сауаттылығын дамыту тапсырмасы ҚР-ның 
мем лекеттік білім беру стандартын жүзеге асыратын заманауи мектеп 
үшін жаңа сала болып табылады.  Қазір мектеп ұжымында «оқуға құш-
тар мектеп» деген тіркестің қолданысы нақты шараларды орындауға 
бағытталған.

Бұл ретте оқушылардың кітап оқу құзыреттілігін қалыптастыру өте 
маңызды міндет болып саналады. Көркем әдебиет мәтінін түсіну мен 
қатар тілдік тропологиялық ерекшеліктерін талдап, есте сақтау - оқырман 
құзыреттілігінің басты қағидасы болу керек. Сондай-ақ, әдеби нормаға 
негізделген мәтіндегі көркем тіл байлығы арқылы, мәселен, мақал-
мәтелдер, фразеологизмдер, тұрақты теңеулер, ауыспалы мағынадағы 
метафоралар мен    эпитеттерді өз сөз қолданысына ендіріп, мәнерлі, 
бейнелі, дұрыс сөйлеу қарым-қатынасын меңгеру сөйлеу құзіреттілігін  
қалыптастрады.

Нәтиже. Болашақты болжайтындар «Қазіргі «Z» ұрпақ – ең ақылды 
буын. Соған сәйкес балаларға лайық жо балар ұсынылуда. Жалпы, әлем -
нің мықты университеттерінің барлығы ең бірінші баланың терең ойына 
қарайды. Бұл кітап оқу арқылы болады» деп тұжырымдайды. Біз дің 
ойымыз кітаптардағы сөз асылдарын құндылық ретінде тіл иелері баға -
лап, жадында жаңғыртып, қолданыс өрісін кеңейте берсе екен деген үміт.

Қоғам мүшелерінің  әдеби тіл нормаларына салғырт қарауы рухани 
мәдениетке - ұлт тіліне деген немқұрайдылығы. Ал аксиологиялық 
мәдениеттің ең басты көрсеткіші  - ұлт тілі. Ұлт тілі арқылы ғана  рухани 
мәдениетті білеміз.     

Қазіргі кезде технологиялық мәдениет дендеп енген сайын, 
қазақтардағы материалдық мәдениеттің түрлері қатты өзгерді. О бастан 
төрт түлік малға байланысты тұрмыс-тіршілігіне қатысты жасалған 
тұрақты тіркестер мағынасын қазіргі жастардың көбі білмейді. Мысалы, 
«тулақтай сүйрету» тіркесінің мағынасы – әлімжеттік көрсету, басыну 
деген мағынада. Бұл мағынаны  мектеп оқушысы түгіл университет 
магистрантары білмейді. Тулақ не деп өзіңнен сұрайды. Бірен-саран 
ауылдан келгендердің тулақ туралы мәліметі бар,  малдың кепкен терісі 
деп айта алады. Ал тулақты көрмегендер  үшін бұл - жаңа ақпарат. Оларды 
тулақ көрмегені үшін айыптай алмайсыз. Қазір ауыл мәдениетінде есік 
алдында  немесе лақтың, қозының терісінен илеп жасалған үйдегі 
кішігірім тулақтарды көре алмайсыз. Оның орнына түрл-түсті палас, 
кілемшелер төселеді. Бұл материалдық мәдениеттегі өгерістердің бір 
түрі. Фразеологизмдегі сүйрету етістігі арқылы мағынасын  ашамыз. 



194

Bulletin the National academy of sciences of the Republic of Kazakhstan

Әдетте иісі бар, қатты кепкен теріге тісі қышып жүрген аула иті өш 
келеді. Тулақты сүйреп жүріп, апармайтын жері жоқ, терінің дәмін алып 
кеміреді. Әбден жатталған көрініс тура мағынасынан алшақтап тұрақты 
тіркеске ауысқан.  

 Ал рухани мәдениет - біз үшін, яғни қазақтардың өмір сүру, тіршілік 
ету, күн көріс әлеміндегі тұрмыс салтымыз, ұстанған дәстүрімізбен бірге 
танылатын таным болмысымыз, заңымыз бен этикамыз, білім-ғылы мы-
мыз, дініміз, аңыз әңгімелеріміз, өлеңдеріміз, мақал-мәтел дері міз, фра-
зеологизмдеріміз - бәрі рухани құндылықтарымыздың көрсет кіш тері. 

Қазақтарда мақал бар: тілімдегі – түрімде, түрімдегі – тілімде. Қазіргі 
жаһандану деген әлемдік үрдісте аз ұлттың жұтылып кетпеу қаупін 
тоқтата алатын, тіпті тіреу болуға лайық бірден-бір күш осы рухани 
мәдениетке келіп тіреледі. Соңғы жылдардағы әр түрлі ғылымдар 
түйісіндегі ғылыми ізденістердің нысаны болған, әрі алдағы уақытта да 
зәрулігін жоймайтын мәселе – жоғарыда айтқан рухани мәдениетіміздің 
алтын діңгегі - ұлт тілі. Тек тіл арқылы ұлттық менталитеттің көрінісін  
қазақ тіліндегі фразеологизмдер, яғни тұрақты тіркестер жеткізеді. 
Фазеологизмдер туралы айту – бір ұлттың тұтас өмір тіршілігін 
баяндап беру деген сөз. Мәселен, қазақтардың күн көріс мәдениеті, 
көшпенділік өмір мен төрт түлік малға қатыстылығы ешбір елде жоқ, 
тіпті ұқсастығы да жоқ мәдени салты-дәстүрлерді қалыптастырған. 
Қазақ мәдениетіндегі қонақжайлылық - жаны қалмау, жатып жастық, 
иіліп төсек болу, құдайдай көру, табанынан тік тұру, төбесіне көтеру, 
құшақ жайып қарсы алу т.б. тіркестермен сипатталады. Шешен, тапқыр 
сөйлеу де әрине, қазақ мәдениетіне тән болған. Аттыға сөз, аяқтыға жол 
бермеу, қара сөзді қамшы қылу, орақ ауыз, от тілді, су жорға, сылдыр 
көмей жез таңдай. 

Бүгінгі оқыған қазақтың рухани мәдениеті жан-жақты әрі жоғары. 
Бірақ түріндегісі тілінде көрінбейді. Біздің сөйлеу мәдениетімізде 
бабалар тілінен қалған асыл сөз маржандары, образды тіркестер уақыт 
өткен сайын күннен күнге азайып, айтатын ойымыз терең болса да жеткізу 
өресінде сөзіміз нәрсіз, қысқа қайырылатын, үнемделеген үнсіздікке 
ойысып барады. Мұны заман ағымы десек те, космос жылдамдығына 
ұқсас өтіп бара жатқан күндер біздің тілімізді жұтаңдыққа әкеле 
жатқаны, қазақтардың өз ана тіліндегі асыл мұралардан адасып бара 
жатуы осы салада еңбектеніп жүрген соң, бізді қатты алаңдатады.

 «Болашаққа бағдар: рухани жаңғыру» мазмұнында «…Жаңғырған 
қоғамның өзінің тамыры тарихының тереңінен бастау алатын рухани 
коды болады… Жаңа тұрпатты жаңғырудың ең басты шарты – сол ұлттық 
кодыңды сақтай білу» деп көрсетілген. Демек, ұлттық код – ең алдымен, 

тілде, сол тіл арқылы қалғанын этномәдени ерекшеліктеріміз - салт-
дәстүріміз толықтырады. Ал енді қазақтың болмыс ерекшеліктерінің 
барлығы тек тілінде ғана сақталған. Ұлттың өткен өміріндегі тұрмыс-
тіршілігі мен ұлттық ерекшелігін тілдің кумулуятивтік  (жинақтағыш-
тық) қасиеті кодқа салған. Бұл ретте өзге ұлттарға ұқсамайтын менталдық 
болмысын қазақтың  мақал-мәтелдері, фразеологизмдері анықтап, ай-
шық тап көрсетеді.

Қазіргі әлеуметтік желі адамдар арасындағы ауызша коммуникацияны, 
дискурсты азайтып келеді. Кез келген жердегі көрініс – баланың да, 
үлкеннің де жұдырықтай ұялы телефонға телміруі. Фразеологизмдерді 
бұрын жиі қолданатын ұрпақ азайып келеді. Оның орнын ақпараттық 
ағындағы үнемделген сөйлемдер басқан. Әке-шеше, отбасы, араласатын 
ортада қазақтардың сөйлеу мәнеріне тән болып кеткен мақал-мәтелдер, 
фразеологизмдер аз қолданылатындықтан, бірте-бірте ұмытыла бас-
тайтыны заңдылық. 

Қорытынды. Қазір  оқу орындарының ғылыми кітапханаларында 
көркем әдебиеттер бұрынғыдай үйге көтеріп әкететіндей қолға 
берілмейді. Тек оқу залдарында ғана оқуға мүмкіндік бар. Өйткені кітап 
қоры азайып кетті. Көркем әдебиет және ғылыми танымдық дүниелермен 
қатар,  қазақ тіліне қатысты  түрлі анықтамалық сөздіктер, мысалы, І. 
Кеңесбаевтың «Қазақ тілінің фразеологиялық сөздігі» (Kenesbayev, 
1977), Тіл білімі институты шығарған «Абай тілінің сөздігі» (Dictionary 
of the Abay language, 1968), сондай-ақ, академик Ә. Қайдардың (Khaidar, 
2004), Р. Сыздықтың (Syzdyk, 2004) тіл тарихына қатысты жекелеген 
зерттеу еңбектері осы мақала авторының  «Мағыналас фразеологизмдер 
сөздігі» (Smagulova, 2010), «Қазақ тілінің фразеологиялық сөздігі», 
(Smagulova, 2020) «Оқуға құштар мектеп» жобасы бойынша тізімделетін 
кітаптар  арасында сұрыпталады  деген сенім мол.  

Қазіргі білім беру үдерісінде қазақ тілін оқыту бағдарламасында  
фразеологизмдердің оқытылуы, тақырып ретінде қамтылуы туралы 
мектеп мұғалімдерінің де пікірлері оң емес. Оқыту бағдарламасында 
фразеологизмдерге байланысты арнайы сағаттар, тақырыптар 
берілмеген. Ал жаңартылған бағдарлама мазмұнында тілдік, 
грамматикалық талдауларды тереңдетуден гөрі мәтінмен жұмыс, стиль 
түрлеріне басымдық берілген. Оқулық мәтіндерінде фразеологизмдер 
аз кездеседі. Бұл - қазақ мектебінде қазақша білім алушылардың сөздік 
қорының жұтаң болуына әрі ұлт мәдениетінен жеткілікті  хабардар  
болмауына әсер ететін  факторлардың бірі.  

Мектептегі, оқу орындарындағы қазақ тілі мен әдебиеті пәндері 
беретін тілдік  білім тереңдетілуі тиіс. Ұлт тілінің бүкіл қуатын сездіретін 

тіл өнері бүгінде тек ақын-жазушылар, журналистер қауымы мен тілші 
ғалымдар сияқты аз ортада туын тіккен. Қажеттіліктен туған қатынас тілі 
болмауы үшін, қазақ тілінің ары қарай түрлі әлеуметтік ортаға  икемделіп 
дамуына әр қазақтың қосатын үлесі мен парызын күнде айтқанның 
артығы жоқ. Мәдени мұра деп дабырласып, сызуын сызып, жоспарлап 
жатқанда оны жеткізетін қазақ тілінің мәйегі еске түседі. Мәдени мұраны 
меңгерудің тетігі тіл екені дау тудырмайды. Мектептерде және одан тыс 
жерлерде ұйымдастырылатын түрлі спорт, сурет, вокал, аспаптарда ойнау 
т.б. үйірмелер баршылық. Алайда солардың қатарында тек тіл үйрену, 
тіл ұстарту сияқты үйірме-кружоктарды көре алмадық. Демек сөйлеу 
әдебін меңгерту, шешен сөйлеуге баулитын, тілді тереңдете оқытатын 
үйірмелерді ұсыну – оқушылардың коммуникативтік дағдысын  жан-
жақты дамытуға әсер етер еді. 

